13 сентября́ 2020 го́да. Неде́ля 14 по Пятидеся́тнице. Положе́ние честно́го по́яса Пресвято́й Богоро́дицы. Глас 5.

13 сентября́ 2020 го́да. Неде́ля 14 по Пятидеся́тнице. 
Положе́ние честно́го по́яса Пресвято́й Богоро́дицы. Глас 5.
ВСЕНО́ЩНОЕ БДЕ́НИЕ. Кано́н:

Песнь 1:

Кано́н воскре́сный, глас 5:

Хор:

Ирмо́с:

Коня́ и вса́дника в мо́ре Чермно́е,/ сокруша́яй бра́ни/ мы́шцею высо́кою,/ Христо́с истрясе́,/ Изра́иля же спасе́,// побе́дную песнь пою́ща.
Чтец:

Припев:

Сла́ва Го́споди, свято́му Воскресе́нию Твоему́.
Тропарь:

Тебе́ терноно́сный евре́йский сонм,/ любве́, Благоде́телю, к Тебе́ не сохра́нь ма́терния, Христе́, венча́,// родонача́льника разреша́юща терно́вное запреще́ние.
Припев:

Сла́ва Го́споди, свято́му Воскресе́нию Твоему́.
Тропарь:

Воздви́гл еси́ мя па́дшаго в ров,/ прекло́нься, Жизнода́вче Безгре́шне:/ и моея́ злосмра́дныя тли, Христе́, претерпе́в неискуше́нно,// Боже́ственнаго Существа́ ми́ром мя облагоуха́л еси́.
Припев:

Пресвята́я Богоро́дице, спаси́ нас.

Богоро́дичен:
Разреши́ся кля́тва, печа́ль преста́:/ Благослове́нная бо и Благода́тная,/ ве́рным ра́дость возсия́,// благослове́ние всем конце́м цветонося́щи Христа́.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Све́та все́льшагося в Тя, Пречи́стая,/ и просве́щшаго мир луча́ми Божества́,/ Христа́ моли́,// просвети́ти вся пою́щия Тя, Ма́ти Де́во.
Припев:

Пресвята́я Богоро́дице, спаси́ нас.

Тропа́рь:

Я́ко украша́ема добро́тою доброде́телей, Благода́тная,/ добротво́рное благоле́пие луче́ю Ду́ха,// подъя́ла еси́, Всечи́стая, вся́ческая удобри́вшаго.
Кано́н Богоро́дицы (из Мине́и), пе́рвый, глас 8:
Припев:

Пресвята́я Богоро́дице, спаси́ нас.

Тропарь:

Кре́постию мя Боже́ственною Благоче́стно препоя́ши, песносло́вяща Твой свяще́нный по́яс,/ боже́ственно су́щи гра́ду Твоему́ опоя́сание, и держа́ва, Отрокови́це,// и незы́блемо остене́ние, Чи́стая Де́во Препе́тая.
Припев:

Пресвята́я Богоро́дице, спаси́ нас.

Тропарь:

Ты Бо́га си́льнаго родила́ еси́, препоясу́ющаго благочести́выя вся си́лою, Всенепоро́чная./ Те́мже Тя блажи́м// и Боже́ственный Твой по́яс, ра́достно облобыза́юще, благода́ть почерпа́ем и ми́лость.
Припев:

Пресвята́я Богоро́дице, спаси́ нас.

Тропарь:

Ра́достно положе́нию днесь о́крест лику́ем свяще́ннаго по́яса честны́я Богоотрокови́цы,/ от нея́же нам препоя́сание нетле́ния истка́ся,// и нераздира́ема оде́жда, и ри́за свяще́ния.
Припев:

Пресвята́я Богоро́дице, спаси́ нас.

Тропарь:

Под Твою́ Твои́ лю́дие, Всенепоро́чная, притека́ют си́лу,/ под Твой покро́в прибега́ют всегда́,/ всем бу́ди по́мощь и я́же ко спасе́нию всем пода́ждь проше́ния,// спаса́ющи от бед ду́ши на́ша.
Кано́н Богоро́дицы (из Мине́и), второ́й, глас 4:
Припев:

Пресвята́я Богоро́дице, спаси́ нас.

Тропарь:

Свещу́ светоявле́нную и незаходи́мую/ Де́вы храм, я́ко Не́бо, обре́т све́тло,// Тоя́ пресве́тлый по́яс, вселе́нную днесь чуде́с облиста́ет заря́ми.
Припев:

Пресвята́я Богоро́дице, спаси́ нас.

Тропарь:

Кре́пость же и утвержде́ния сою́з,/ Твои́м, Пречи́стая, Боже́ственным я́ко вои́стинну по́ясом/ мы́сленне опоя́сан град Твой, держа́ву нераздра́нну и́мать,// те́мже и о Тебе́ хва́лится.


Сла́ва Отцу́ и Сы́ну и Свято́му Ду́ху. 

Тропарь:

Дре́вле я́ко вои́стинну пречестна́го киво́та Твоя́ ра́ка, Богороди́тельнице,/ яви́ся су́щим на земли́,// не скрижа́ли нося́щая, но ве́рно соблюда́юща и́стины позна́ния.


И ны́не и при́сно и во ве́ки веко́в, ами́нь.
Тропарь:

Арома́ты та́йныя пролива́ются во хра́ме Чи́стыя от честны́я днесь ра́ки// и исполня́ют духо́внаго благово́ния всех, любо́вию к той притека́ющих.
Катава́сия, глас 8:

Хор:

Крест начерта́в, Моисе́й/ впря́мо жезло́м Чермно́е пресече́,/ Изра́илю пешеходя́щу;/ то́же обра́тно фарао́новым колесни́цам, уда́рив, совокупи́,/ вопреки́ написа́в непобеди́мое ору́жие.// Тем Христу́ пои́м, Бо́гу на́шему, я́ко просла́вися.
Песнь 3:

Кано́н воскре́сный, глас 5:

Хор:

Ирмо́с:

Водрузи́вый на ничесо́мже зе́млю повеле́нием Твои́м,/ и пове́сивый неодержи́мо тяготе́ющую/ на недви́жимем, Христе́, ка́мени за́поведей Твои́х,// Це́рковь Твою́ утверди́, Еди́не Бла́же и Человеколю́бче.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

Желчь у́бо и́же из ка́мене мед сса́вшии,/ в пусты́ни чудоде́йствовавшему Тебе́ принесо́ша, Христе́:/ о́цет же за ма́нну воз благодея́ние Ти возда́ша// о́троцы Изра́илевы неблагода́рнии.
Припев:

Сла́ва, Го́споди, свято́му Воскресе́нию Твоему́.
Тропарь:

И́же дре́вле светови́дным о́блаком покрыва́еми,/ Живо́т во гро́бе Христа́ положи́ша:/ но самовла́стно воскре́с, всем ве́рным подаде́// та́йно осеня́ющее свы́ше Ду́ха сия́ние.
Припев:

Пресвята́я Богоро́дице, спаси́ нас.

Богоро́дичен:
Ты Ма́ти Бо́жия несочета́нно родила́ еси́,/ И́же от Нетле́нна Отца́ возсия́вшаго, кроме́ боле́зней ма́терних:/ те́мже Тя, Богоро́дицу, воплоще́нна бо родила́ еси́ Сло́ва,// правосла́вно пропове́дуем.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Ле́ствица, Е́юже к нам сни́де Вы́шний,/ истле́вшее естество́ испра́вити,/ Ты я́вственно, Чи́стая, всем ны́не ви́дена была́ еси́:// Тобо́ю бо Преблаги́й ми́рови бесе́довати благоволи́.
Припев:

Пресвята́я Богоро́дице, спаси́ нас.

Тропа́рь:

Е́же дре́вле предуста́вленное, Де́во, та́инство,/ и пре́жде век прови́димое вся ве́дущему Бо́гу,/ ле́том ны́не напосле́док в ложесна́х Твои́х, Всенепоро́чная,// коне́ц прие́м яви́ся.
Кано́н Богоро́дицы (из Мине́и), пе́рвый, глас 8:
Припев:

Пресвята́я Богоро́дице, спаси́ нас.

Тропарь:

Обновля́ется се́рдце, ве́рою те́плою прикаса́ющеся по́ясу свяще́нному Де́вы,/ и препоясу́ется си́лою непобеди́мою на стра́сти нечи́стыя и враг безпло́тных,// невреди́мо пребыва́юще.
Припев:

Пресвята́я Богоро́дице, спаси́ нас.

Тропарь:

Пребыва́ет нетле́нен еще́ свяще́нный по́яс Твой,/ и́же Твое́ нетле́нное те́ло, Отрокови́це, опоя́са,/ освяща́ющ благоче́стно приступа́ющия// и тли изыма́ющ неду́г и скорбе́й.
Припев:

Пресвята́я Богоро́дице, спаси́ нас.

Тропарь:

Была́ еси́ дом преудо́брен, Чи́стая, Сло́ва, из Тебе́ воплоще́ннаго,/ и во святе́м хра́ме Твое́м благоволи́ла еси́ по́яс Твой положи́ти:// его́же облобыза́юще, освяща́емся.
Припев:

Пресвята́я Богоро́дице, спаси́ нас.

Тропарь:

Честны́й Твой по́яс че́стно вси ра́достным се́рдцем облобыза́ем,/ честь су́щую всех ве́рных, Богоро́дице,// я́ко пречестно́му Твоему́ прикосну́вшуся телеси́.
Кано́н Богоро́дицы (из Мине́и), второ́й, глас 4:
Припев:

Пресвята́я Богоро́дице, спаси́ нас.

Тропарь:

Да почти́м, ве́рнии, я́ко совокупле́ния к Бо́гу сою́з,/ Чи́стыя днесь по́яс,// и ве́рно да поклони́мся.
Припев:

Пресвята́я Богоро́дице, спаси́ нас.

Тропарь:

Всегда́шнии то́ки благода́тей, Чи́стая,/ от пречи́стыя ра́ки теку́щии,// всех ве́рных напая́ют.



Сла́ва Отцу́ и Сы́ну и Свято́му Ду́ху. 

Тропарь:

Исцеле́ния ве́рным многопе́тый нам днесь Пречестны́я честны́й по́яс// источа́ет благода́тию.


И ны́не и при́сно и во ве́ки веко́в, ами́нь.
Тропарь:

Я́ко роса́ у́тренняя, весе́лие Твое́, Чи́стая, точа́щи,// страсте́й пещь Тя при́сно воспева́ющим угаша́ет.
Катава́сия, глас 8:

Хор:

Жезл во о́браз та́йны прие́млется,/ прозябе́нием бо предразсужда́ет свяще́нника;/ неплодя́щей же пре́жде Це́ркви/ ны́не процвете́ Дре́во Креста́// в держа́ву и утвержде́ние.
Ектения́ ма́лая… 
Конда́к Богоро́дицы, глaс 4, подо́бен:  «Яви́лся еси́ днесь…»:



Честна́го по́яса Твоего́ положе́ние/ пра́зднует днесь Твой, Препе́тая, храм/ и приле́жно взыва́ет Ти:/ ра́дуйся, Де́во,// христиа́н похвало́.
И́кос:



Твои́м мя просвети́ све́том, Де́во Богоро́дице,/ и разруши́ мою́ тьму, во уме́ лежа́щую лю́те,/ я́ко да чи́сто Тебе́ приступлю́, Чи́стей, земны́я обожи́вшей,/ воспою́ Твой, Всенескве́рная и Непоро́чная, Боже́ственный по́яс, светле́йший со́лнца,/ его́же мир сей и́мать я́ко тверд покро́в и наде́жду,/ побежда́ющь сове́ты враго́в беззако́нных, и сих кова́рства разоря́ющ,/ и всегда́ сохраня́ющ Твоя́ рабы́.// Ра́дуйся, Де́во, христиа́н похвало́.
Друго́й конда́к Богоро́дицы, глaс 2, подо́бен:  «В моли́твах…»:



Богоприя́тное Твое́ чре́во, Богоро́дице,/ объе́мший по́яс Твой честны́й/ держа́ва гра́ду Твоему́ необори́ма/ и сокро́вище есть благи́х неоску́дно,// еди́на ро́ждшая Присноде́во.
Седа́лен Богоро́дицы, глaс 4, подо́бен:  "Ско́ро предвари́…»:


Я́ко Боже́ственное возложе́ние, во хра́ме Бо́жии, Чи́стая, освяти́ся по́яс всечестны́й,/ и́мже препоя́сала еси́ ложесна́ непоро́чная, Бо́га заче́ншая.// Те́мже сему́ ве́рою прикаса́ющеся и стра́хом че́стно облобыза́юще, освяща́емся. 


Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в, Ами́нь.
руго́й седа́лен Богоро́дицы, глaс 4, подо́бен:  «Вознесы́йся…»:


Положе́ние Твоего́ честна́го по́яса Це́рковь Твоя́ све́тло пра́зднует/ и приле́жно зове́т Ти, Де́во Чи́стая:/ вся опоя́ши на си́лу вра́жию,/ низложи́ шата́ние безбо́жных ва́рвар// и наш упра́ви живо́т де́лати Госпо́дня Боже́ственная хоте́ния.

Песнь 4:

Кано́н воскре́сный, глас 5:

Хор:

Ирмо́с:

Боже́ственное Твое́ разуме́в истоща́ние/ прозорли́во, Авваку́м, Христе́, со тре́петом вопия́ше Тебе́:/ во Спасе́ние люде́й Твои́х// спасти́ пома́занныя Твоя́ прише́л еси́.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

Я́же от Ме́рры горча́йшыя во́ды,/ я́ко во о́бразе проначерта́я Пречи́стый Крест Твой, Бла́же,/ грехо́вное умерщвля́ющ вкуше́ние,// дре́вом услади́л еси́.
Припев:

Сла́ва, Го́споди, свято́му Воскресе́нию Твоему́.
Тропарь:

Крест за дре́во разу́мное,/ за сла́дкую же пи́щу желчь, Спа́се мой, прия́л еси́,// за тле́ние же сме́рти кровь Твою́ Боже́ственную излия́л еси́.
Припев:

Пресвята́я Богоро́дице, спаси́ нас.

Богоро́дичен:
Кроме́ у́бо сочета́ния зачала́ еси́ нетле́нно во чре́ве,/ и без боле́зни родила́ еси́,// и по Рождестве́, Де́ва, Бо́га пло́тию ро́ждши, сохрани́лася еси́.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Се́рдцем и умо́м, душе́ю же и усты́/ испове́дую всеблагоче́стно Тя, Богоро́дицу вои́стинну, Чи́стая,/ спасе́ния плод объе́мля,// и спаса́юся Де́во, моли́твами Твои́ми.
Припев:

Пресвята́я Богоро́дице, спаси́ нас.

Тропа́рь:

Созда́вый от не су́щих вся́ческая,/ от Тебе́, Чи́стыя, созда́тися я́ко Благоде́тель, благоволи́,// на Спасе́ние ве́рою и любо́вию Тя пою́щих, Всенепоро́чная.
Кано́н Богоро́дицы (из Мине́и), пе́рвый, глас 8:
Припев:

Пресвята́я Богоро́дице, спаси́ нас.

Тропарь:

Взя́тся к Све́ту незаходи́мому преста́вльшися,/ оста́вила еси́ Тя блажа́щим вме́сто телесе́ Твоего́, Чи́стая, честны́й по́яс,/ исто́чник чуде́с су́щи, и ме́сто спасе́ния,// и огражде́ние сему́, чту́щему Тя гра́ду, Пречи́стая.
Припев:

Пресвята́я Богоро́дице, спаси́ нас.

Тропарь:

Я́ко в но́во не́бо, мы вхо́дим в Твой храм,/ иде́же сокро́вище положи́ся, я́коже со́лнце светоза́рно,/ Твой Боже́ственный по́яс, лучи́ чуде́с испуща́ющ,// и всех сердца́ озаря́ющ, Отрокови́це, и страсте́й мглу отгоня́ющ.
Припев:

Пресвята́я Богоро́дице, спаси́ нас.

Тропарь:

Ты киво́т мы́сленнаго свяще́ния еси́, Чи́стая Всепе́тая,/ и честну́ю сию́ ра́ку, иму́щую по́яс, его́же на Себе́ носи́ла еси́,// подае́ши лю́дем Твои́м прибе́жище ве́лие и исто́чник исцеле́ний неистоща́емый.
Припев:

Пресвята́я Богоро́дице, спаси́ нас.

Тропарь:

Принесе́ся твоему́ гра́ду многобога́тный дар, честны́й по́яс Тво́й, Всенепоро́чная,/ и положи́ся све́тло в сий день в сем Боже́ственнем хра́ме Твое́м,// и бысть ве́лия пра́здника, Богоро́дице, те́пле лю́бящим Тя вина́.
Кано́н Богоро́дицы (из Мине́и), второ́й, глас 4:
Припев:

Пресвята́я Богоро́дице, спаси́ нас.

Тропарь:

Я́ко пречестно́е утвержде́ние, Богоро́дице, Творе́ц и Созда́тель Тя водрузи́в,/ я́коже звезда́ми, украси́л тя есть, Боже́ственными сия́нии,// и́миже просвеща́еши концы́.
Припев:

Пресвята́я Богоро́дице, спаси́ нас.

Тропарь:

Тя держа́ву град Твой, Богоро́дице, и тве́рдое основа́ние име́я,/ Боже́ственным по́ясом Твои́м содержи́тся:// сою́з неразори́м сей, в бра́нех протяза́ющ.


Сла́ва Отцу́ и Сы́ну и Свято́му Ду́ху. 

Тропарь:

От земли́ нас возвлачи́т, Богороди́тельнице, к Небеси́ Боже́ственный по́яс Твой,/ любо́вию Твое́ю и того́ возводи́мых.// Тем Тя сла́вим, я́ко вину́ сла́вы лу́чшия.


И ны́не и при́сно и во ве́ки веко́в, ами́нь.
Тропарь:

Се благода́ть неисчерпа́емая,/ прииди́те вси усе́рдным се́рдцем, почерпи́те ре́ки, точа́щия незави́стно, празднолю́бцы,// от честны́я ра́ки Пречи́стыя Ма́тере.
Катава́сия, глас 8:

Хор:

Услы́шах, Го́споди,/ смотре́ния Твоего́ та́инство,/ разуме́х дела́ Твоя́// и просла́вих Твое́ Божество́.
Песнь 5:

Кано́н воскре́сный, глас 5:

Хор:

Ирмо́с:

Одея́йся Све́том, я́ко ри́зою,/ к Тебе́ у́треннюю, и Тебе́ зову́:/ ду́шу мою́ просвети́ омраче́нную, Христе́,// я́ко Еди́н Благоутро́бен.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

И́же сла́вы Госпо́дь в несла́вне зра́це,/ на дре́ве обезче́щен во́лею ви́сит,// о боже́ственней мне сла́ве несказа́нно промышля́я.
Припев:

Сла́ва, Го́споди, свято́му Воскресе́нию Твоему́.
Тропарь:

Ты мя преобле́кл еси́ в нетле́ние, Христе́,/ тли сме́ртныя неистле́нно пло́тию вкуш,// и возсия́в из гро́ба тридне́вен.
Припев:

Пресвята́я Богоро́дице, спаси́ нас.

Богоро́дичен:
Ты пра́вду же и избавле́ние нам ро́ждши Христа́ без се́мене,// свобо́дно соде́яла еси́ от кля́твы, Богоро́дице, естество́ пра́отца.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Вси проро́цы Тя я́ве предвозвести́ша/ хотя́щую бы́ти Бо́жию Ма́терь, Богоро́дице Чи́стая:// еди́на бо обрела́ся еси́, Чи́стая, соверше́нна Непоро́чная.
Припев:

Пресвята́я Богоро́дице, спаси́ нас.

Тропа́рь:

Све́тел о́блак Тя живо́тныя во́ды,/ нам ту́чу нетле́ния Христа́ одожди́вший отча́янным,// Чи́стая, познава́ем.
Кано́н Богоро́дицы (из Мине́и), пе́рвый, глас 8:
Припев:

Пресвята́я Богоро́дице, спаси́ нас.

Тропарь:

По́ясу Боже́ственному, положе́ну днесь во хра́ме Твое́м, Богора́дованная,/ с ним положи́ся благи́х вся́ко дая́ние тре́бующим,// и наполня́ется свяще́ния всяк, кто, приходя́й, проше́ния ве́рно прие́мля.
Припев:

Пресвята́я Богоро́дице, спаси́ нас.

Тропарь:

Украси́ся, Де́во, Сло́ва Прекра́снаго поро́ждши,/ и во Твое́м кра́снем благоволи́ла еси́ до́му положи́тися кра́сному по́ясу,// и́же Твое́ красно́е те́ло, Богоро́дице, красно́ опоя́са.
Припев:

Пресвята́я Богоро́дице, спаси́ нас.

Тропарь:

Твой святы́й храм, я́коже други́й рай, всем познава́ется:/ посреде́ стяжа́, я́коже благово́нен ши́пок, по́яс Твой,// благово́ния Боже́ственнаго исполня́ющ сердца́, ве́рно приступа́ющим, Всенепоро́чная.
Припев:

Пресвята́я Богоро́дице, спаси́ нас.

Тропарь:

Ту́чи Боже́ственныя о́блак была́ еси́, Пренепоро́чная, иска́пающий спасе́ния во́ду,/ и зе́млю, олядене́вшую грехми́, к плодоно́сию преводя́щи благоче́стия.// Сего́ ра́ди ве́рно Тя сла́вим.
Кано́н Богоро́дицы (из Мине́и), второ́й, глас 4:
Припев:

Пресвята́я Богоро́дице, спаси́ нас.

Тропарь:

Ты, Го́споди, Твою́ Ма́терь возвели́чил еси́,/ Ты возвы́сил еси́ над вся мы́сленныя вла́сти,// без сравне́ния сла́вы Тоя́.
Припев:

Пресвята́я Богоро́дице, спаси́ нас.

Тропарь:

Благода́ть Бо́жия ны́не незави́стно подае́тся,/ Пречи́стая Богоро́дице, от честны́я ра́ки Твоея́// ве́рою покланя́ющимся Тебе́.


Сла́ва Отцу́ и Сы́ну и Свято́му Ду́ху. 

Тропарь:

Твое́ю си́лою ве́рнии лю́дие опоясу́ются,// Тя сою́з, Богоро́дице, Твой град хва́лящи, по́ясом Твои́м честву́ется.


И ны́не и при́сно и во ве́ки веко́в, ами́нь.
Тропарь:

Ве́дома Твоя́ вои́стинну благода́ть показа́ся, Пречи́стая,// пресла́вно де́йствующая си́лы и зна́мения по всей земли́.
Катава́сия, глас 8:

Хор:

О треблаже́нное Дре́во,/ на не́мже распя́ся Христо́с, Царь и Госпо́дь!/ И́мже паде́ дре́вом прельсти́вый,/ тобо́ю прельсти́вся,/ Бо́гу пригвозди́вшуся пло́тию,// подаю́щему мир душа́м на́шим.
Песнь 6:

Кано́н воскре́сный, глас 5:

Хор:

Ирмо́с:

Неи́стовствующееся бу́рею душетле́нною,/ Влады́ко Христе́, страсте́й мо́ре укроти́,// и от тли возведи́ мя, я́ко Благоутро́бен.
Чтец:
Припев:

Сла́ва, Го́споди, свято́му Воскресе́нию Твоему́.
Тропарь:

В тле́ние попо́лзся родонача́льник, Влады́ко Христе́,/ преслу́шаннаго бра́шна вкуш,// и к животу́ возведе́н бысть стра́стию Твое́ю.
Припев:

Сла́ва, Го́споди, свято́му Воскресе́нию Твоему́.
Тропарь:

Живо́т низше́л еси́ ко а́ду, Влады́ко Христе́,/ и тле́ние растле́вшему быв,// тле́нием источи́л еси́ Воскресе́ние.
Припев:

Пресвята́я Богоро́дице, спаси́ нас.

Богоро́дичен:
Де́ва роди́, и ро́ждши пребы́сть чиста́,/ на руку́ нося́щаго вся́ческая,// я́ко вои́стинну Де́ва Ма́ти поне́сшая.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

И́же всему́ вино́вный, и е́же бы́ти всем пода́вый,/ я́ко вино́вну имя́ше воплоща́емь, е́же по нам,// Тя, Богома́ти Всенепоро́чная.
Припев:

Пресвята́я Богоро́дице, спаси́ нас.

Тропа́рь:

Исцеле́ний, Влады́чице, душепита́тельный точа́щий исто́чник/ ве́рно притека́ющим к покро́ву Твоему́ благосла́вному,// ве́мы Тя, Всенепоро́чная.
Кано́н Богоро́дицы (из Мине́и), пе́рвый, глас 8:
Припев:

Пресвята́я Богоро́дице, спаси́ нас.

Тропарь:

Но́во родила́ еси́ нам я́ко Отроча́, пре́жде век су́щаго,/ и обновля́еши сердца́, грехми́ обетша́вшая, прие́мшая обновле́ние,// положе́нием честна́го по́яса Твоего́, отрокови́це Присноде́во.
Припев:

Пресвята́я Богоро́дице, спаси́ нас.

Тропарь:

Свята́я Твоя́ це́рковь ди́вна в пра́вду есть,/ и́же чу́дный Твой по́яс, точа́щий чудеса́, стяжа́вши,// бе́дным пучи́на явля́ется исцеле́ний, Богороди́тельнице Ма́ти Де́во.
Припев:

Пресвята́я Богоро́дице, спаси́ нас.

Тропарь:

Возвесели́ся вся́ка душа́, совоку́пльшися во святе́м хра́ме Твое́м/ и в нем зря́щи, Богоро́дице, по́яс Твой, я́коже со́лнце све́тло,// свет облиста́ющ дарова́ний Вседе́теля и Боже́ственнаго Ду́ха.
Припев:

Пресвята́я Богоро́дице, спаси́ нас.

Тропарь:

Укрепи́ на́ша, Чи́стая, сердца́, презре́вши вся согреше́ния,/ и препоя́ши си́лою, по́яс Твой ве́рно стяжа́вших// я́коже многоце́нно, и неотъе́млемо сокро́вище.
Кано́н Богоро́дицы (из Мине́и), второ́й, глас 4:
Припев:

Пресвята́я Богоро́дице, спаси́ нас.

Тропарь:

Всю Тя преесте́ственне просла́ви Госпо́дь, всю возвы́сив Тя еди́ну,/ всю Тя почте́ па́че сло́ва, Богоро́дице,// храм с по́ясом и Боже́ственною ра́кою. (Два́жды)


Сла́ва Отцу́ и Сы́ну и Свято́му Ду́ху. 

Тропарь:

Истека́ют, я́ко из пучи́ны, струи́ благода́ти, от ра́ки Пречи́стыя// и тварь всю окружа́ют, напая́юще ве́рно покланя́ющияся Рождеству́ Твоему́.


И ны́не и при́сно и во ве́ки веко́в, ами́нь.
Тропарь:

Кре́пость Тя, ве́рнии, стяжа́вше и похвалу́,/ опоясу́ются сла́вою, честны́й Твой по́яс, Богороди́тельнице, иму́ще,// я́ко пресве́тлую у́тварь и честну́ю.
Катава́сия, глас 8:

Хор:

Во́днаго зве́ря во утро́бе/ дла́ни Ио́на крестови́дно распросте́р,/ спаси́тельную Страсть прообража́ше я́ве./ Тем, тридне́вен изше́д,/ преми́рное Воскресе́ние прописа́ше/ Пло́тию пригвожде́ннаго Христа́ Бо́га// и тридне́вным Воскресе́нием мир просве́щшаго.
Ектения́ ма́лая…
Конда́к воскре́сный, глас 5, подо́бен: «Собезнача́льное Сло́во…»:



Ко а́ду, Спа́се мой, соше́л еси́,/ и врата́ сокруши́вый я́ко всеси́лен,/ уме́рших, я́ко Созда́тель, совоскреси́л еси́,/ и сме́рти жа́ло сокруши́л еси́,/ и Ада́м от кля́твы изба́влен бысть, Человеколю́бче;/ те́мже вси зове́м:// спаси́ нас, Го́споди.
И́кос: 



Услы́шавша жены́ а́нгеловы глаго́лы, отложи́ша рыда́ние,/ ра́достны бы́вша и тре́петны, у́жас бо ви́деша,/ и се Христо́с прибли́жися к ним, глаго́ля: е́же, ра́дуйтеся,/ дерза́йте, Аз ми́ра победи́х, и у́зники свободи́х,/ потщи́теся у́бо ко ученико́м, возвеща́юща им:/ я́ко варя́ю вы во гра́де Галиле́йстем, е́же пропове́дати.// Те́мже вси Тебе́ зове́м: спаси́ нас, Го́споди.

Песнь 7:

Кано́н воскре́сный, глас 5:

Хор:

Ирмо́с:

Превозноси́мый отце́в Госпо́дь/ пла́мень угаси́, о́троки ороси́, согла́сно пою́щия:// Бо́же, благослове́н еси́.
Чтец:
Припев:

Сла́ва, Го́споди, свято́му Воскресе́нию Твоему́.
Тропарь:

Пло́тию обло́жься я́коже на у́дице льще́ния,/ Боже́ственною Твое́ю си́лою зми́я низвле́кл еси́// возводя́ вопию́щия: Бо́же, благослове́н еси́.
Припев:

Сла́ва, Го́споди, свято́му Воскресе́нию Твоему́.
Тропарь:

Земли́ непрохо́дное осуществова́вый составле́ние,/ во гро́бе покрыва́ется пло́тию Невмести́мый.// Ему́же вси пое́м: Бо́же, благослове́н еси́.
Припев:

Пресвята́я Богоро́дице, спаси́ нас.

Богоро́дичен:
Еди́ну у́бо Ипоста́сь во Двою́ Естеству́, Всенепоро́чная/ родила́ еси́ Воплоще́ннаго Бо́га.// Ему́же вси пое́м: Бо́же, благослове́н еси́.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Неопределе́нный пребы́в Непрело́жен,/ пло́ти по Ипоста́си соедини́ся, я́ко Благоутро́бен, в Тебе́ Пресвяте́й:// И́же Еди́н благослове́н Бог оте́ц на́ших.
Припев:

Пресвята́я Богоро́дице, спаси́ нас.

Тропа́рь:

Неве́сту Тя Всенепоро́чную, Богоро́дице Влады́чице, согла́сно сла́вим и Престо́л Зижди́теля Твоего́.// Ему́же вси пое́м: Бо́же, благослове́н еси́.
Кано́н Богоро́дицы (из Мине́и), пе́рвый, глас 8:
Припев:

Пресвята́я Богоро́дице, спаси́ нас.

Тропарь:

Всех Цари́ца, к Небе́сным се́лом отше́дши,/ оста́ви бога́тство царю́ всех градо́в - Свой по́яс,// и́мже спаса́ются от наше́ствия ви́димых и неви́димых враг.
Припев:

Пресвята́я Богоро́дице, спаси́ нас.

Тропарь:

Ко исто́чнику ны́не присту́пим,/ иска́пающему благода́ть и ми́лость, ра́це честне́й, иму́щей по́яс всечестны́й// поче́тшия челове́ческое смеше́ние честны́м Рождество́м Свои́м, Де́вы же и Ма́тере.
Припев:

Пресвята́я Богоро́дице, спаси́ нас.

Тропарь:

Хвали́те Го́спода, си́лы вся Небе́сныя,/ и Сего́ Ро́ждшую, челове́честии язы́цы вси, просла́вите:// я́ко по́яс Свой дарова́, прибе́жище и́стинно и спасе́ние ве́рным.
Припев:

Пресвята́я Богоро́дице, спаси́ нас.

Тропарь:

Да кропя́т свы́ше пра́вду о́блацы днесь,/ положе́нием по́яса Твоего́, О́блаче Богора́дованный,/ и да сладкопое́т душа́ вся́ка, ра́дующися:// благослове́н Бог оте́ц на́ших.
Кано́н Богоро́дицы (из Мине́и), второ́й, глас 4:
Припев:

Пресвята́я Богоро́дице, спаси́ нас.

Тропарь:

Ты, я́ко Со́лнце пра́вды, Еди́не сый Светода́вче,/ Боже́ственне храм Чи́стыя просвети́л еси́ разли́чными Твои́ми дарова́нии:// в не́мже сия́ющи, лучи́ изъясня́ет по́яс Тоя́.
Припев:

Пресвята́я Богоро́дице, спаси́ нас.

Тропарь:

Я́ко злату́ю ста́мну, Твой по́яс окружа́юще, еди́на Чи́стая,/ Боже́ственней вои́стинну причаща́емся ны́не сла́дости благода́тей, Всеблагослове́нная,// и скрижа́лей вы́шшую Ти, я́ко су́щую, почита́ем сию́.


Сла́ва Отцу́ и Сы́ну и Свято́му Ду́ху. 

Тропарь:

Источа́ют вои́стинну чуде́с, Отрокови́це Чи́стая, ча́ши, Твоя́ благода́ть ве́рным,// и незави́стно от Твоея́ ра́ки происхо́дят, я́ко от ина́го Еде́ма ре́ки.


И ны́не и при́сно и во ве́ки веко́в, ами́нь.
Тропарь:

Ны́не приступи́те с весе́лием вси, и́же на земли́, прииди́те, - ра́ка прорица́ет та́йно Госпожи́// - объе́млите Пресла́вную, во мне сокро́виществовавшую по́яс Свой.
Катава́сия, глас 8:

Хор:

Безу́мное веле́ние мучи́теля злочести́ваго лю́ди поколеба́,/ ды́шущее преще́ние и злохуле́ние богоме́рзкое,/ оба́че три о́троки не устраши́ я́рость зве́рская,/ ни огнь снеда́яй,/ но противоды́шущу росоно́сному Ду́ху,/ со огне́м су́ще, поя́ху:// препе́тый отце́в и нас Бо́же, благослове́н еси́.

Песнь 8:

Кано́н воскре́сный, глас 5:

Хор:

Ирмо́с:

Тебе́, Вседе́телю,/ в пещи́ о́троцы, всеми́рный лик спле́тше, поя́ху:/ дела́ вся́кая, Го́спода по́йте// и превозноси́те во вся ве́ки.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

Ты о во́льней спаси́тельныя стра́сти помоли́лся еси́ ча́ши, я́коже нево́льней:// два хоте́ния, двема́ бо по коему́ждо но́сиши существо́ма, Христе́, во ве́ки.
Припев:

Сла́ва, Го́споди, свято́му Воскресе́нию Твоему́.
Тропарь:

Твои́м вседе́тельным схожде́нием ад, Христе́, пору́ганный/ изблева́ вся, я́же дре́вле ле́стию умерщвле́нныя,// Тебе́ превознося́щия во вся ве́ки.
Припев:

Пресвята́я Богоро́дице, спаси́ нас.

Богоро́дичен:
Тя я́же па́че ума́/ богому́жне Сло́вом Ро́ждшую Го́спода, и де́вствующую,// вся дела́, Де́во, благослови́м, и превозно́сим во вся ве́ки.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

Преста́ ны́не я́же пра́отчая печа́ль,/ ра́дость прие́мши Ти Богома́терни./ Те́мже непреста́нно пое́м Тя, Де́во,// и превозно́сим во вся ве́ки.
Припев:

Пресвята́я Богоро́дице, спаси́ нас.

Тропа́рь:

Пое́т с на́ми безпло́тных собо́р, Де́во/ Рождество́ Твое́ непостижи́мое,/ еди́н лик соста́вльше любо́вию,// и превознося́ще Его́ во ве́ки.
Кано́н Богоро́дицы (из Мине́и), пе́рвый, глас 8:
Припев:

Пресвята́я Богоро́дице, спаси́ нас.

Тропарь:

Я́коже Престо́л свят, ковче́г положи́ся/ внутрь невходи́мых свяще́нных све́тло, еди́ныя Богоотрокови́цы и Цари́цы всех Чи́стыя по́яс иму́щий поко́йный:// от него́же тружда́ющимся во мно́гих боле́знех поко́й соверше́н прихо́дит незави́стно.
Припев:

Пресвята́я Богоро́дице, спаси́ нас.

Тропарь:

На земли́ Го́спода свяще́нно воплоти́ла еси́/ и рука́ми святы́ми вои́стинну опоя́сала еси́,/ препоясу́ющаго благочести́выя си́лою;/ ны́не же возше́дши небе́с превы́ше, оста́вила еси́ челове́ком честны́й Твой по́яс,// Де́во Богоро́дице, держа́ву и покро́в.
Припев:

Пресвята́я Богоро́дице, спаси́ нас.

Тропарь:

Неду́гующих исцеле́ние, поползну́вшихся утвержде́ние и уныва́ющих благоду́шие боже́ственно,/ корми́ло пла́вающих, заблу́ждших обраще́ние,/ после́дующая честно́му Твоему́ по́ясу, Чи́стая Де́во, Боже́ственная благода́ть вои́стинну есть,// ему́же ве́рою покланя́емся во вся ве́ки.
Припев:

Пресвята́я Богоро́дице, спаси́ нас.

Тропарь:

Соверша́юще днесь свято́е положе́ние по́яся Твоего́ Боже́ственнаго,/ свяще́нное торжество́ раби́ Твои́, чтим и ра́достию вопие́м Ти:/ ра́дуйся, Богоро́дице, ра́досте А́нгелов и всех челове́ков, ве́рою пою́щих:/ о́троцы, благослови́те, свяще́нницы, воспо́йте,// лю́дие, превозноси́те во вся ве́ки.
Кано́н Богоро́дицы (из Мине́и), второ́й, глас 4:
Припев:

Пресвята́я Богоро́дице, спаси́ нас.

Тропарь:

Скрижа́ли Боже́ственныя дре́вле киво́т, руко́ю напи́санныя Бо́жиею, содержа́ше, Пречи́стая:/ Твоя́ же, Чи́стая Влады́чице, че́ствованная и честна́я ра́ка по́яс содержи́т,// тех законополо́жника содержа́щия в себе́ стра́шное та́инство.
Припев:

Пресвята́я Богоро́дице, спаси́ нас.

Тропарь:

А́нгели, Пречи́стая, Чи́стая, ны́не в честне́м Твое́м хра́ме слику́ют/ и объе́млют, Влады́чице, честны́й и святы́й Твой по́яс,/ ему́же любо́вию, и ра́достию, и весе́лием мно́гим покланя́емся,// Тя воспева́юще, сла́ву ро́да на́шего.


Благослови́м Отца́, и Сы́на, и Свята́го Ду́ха, Го́спода. 

Тропарь:

Жезл, Я́же Цвет жи́зни прозя́бший,/ Ты еси́ всех ра́дость, многоце́нная чи́стая Мирополо́жница Ду́ха,/ сокро́вище благи́х, арома́т исто́чник,// из нея́же ми́ро исцеле́ний излива́ет Боже́ственная ра́ка.


И ны́не и при́сно и во ве́ки веко́в, ами́нь.
Тропарь:

Воспева́ют, Пречи́стая, Чи́стая, вели́чия Твоя́ мы́сленная во́инства,/ пропове́дуют вси патриа́рси и проро́цы я́вственно,/ апо́столи со свяще́нными и му́чеников ли́кове,// с ни́миже покланя́емся Тебе́.

Катава́сия, глас 8:

Хор:

Хва́лим, благослови́м, покланя́емся Го́сподеви, пою́ще и превознося́ще во вся ве́ки.


Благослови́те, о́троцы,/ Тро́ицы равночи́сленнии,/ Соде́теля Отца́ Бо́га,/ по́йте снизше́дшее Сло́во/ и огнь в ро́су претво́ршее/ и превозноси́те всем жизнь подава́ющаго// Ду́ха Всесвята́го во ве́ки.
Диакон: 

Богоро́дицу и Ма́терь Све́та в пе́снех возвели́чим.
Песнь Пресвято́й Богоро́дицы:
Хор:

Вели́чит душа́ Моя́ Го́спода,/ и возра́довася дух Мой о Бо́зе Спа́се Мое́м.


Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.



Я́ко призре́ на смире́ние рабы́ Своея́,/ се бо от ны́не ублажа́т Мя вси ро́ди.



Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.



Я́ко сотвори́ Мне вели́чие Си́льный,/ и свя́то И́мя Его́, и ми́лость Его́ в ро́ды родо́в боя́щимся Его́.



Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.



Сотвори́ держа́ву мы́шцею Свое́ю,/ расточи́ го́рдыя мы́слию се́рдца их. 



Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.



Низложи́ си́льныя со престо́л, и вознесе́ смире́нныя;/ а́лчущия испо́лни благ, и богатя́щияся отпусти́ тщи.



Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.



Восприя́т Изра́иля о́трока Своего́, помяну́ти ми́лости,/ я́коже глаго́ла ко отце́м на́шим, Авраа́му и се́мени его́, да́же до ве́ка.



Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.
Песнь 9:

Кано́н воскре́сный, глас 5:

Хор:

Ирмо́с:

Иса́ие, лику́й,/ Де́ва име́ во чре́ве/ и роди́ Сы́на Емману́ила,/ Бо́га же и Челове́ка,/ Восто́к и́мя Ему́,/ Его́ же велича́юще,// Де́ву ублажа́ем.
Чтец:

Припев:

Сла́ва, Го́споди, свято́му Воскресе́нию Твоему́.
Тропарь:

Па́дшаго челове́ка восприя́л еси́, Влады́ко Христе́, из ложе́сн Деви́ческих/ всему́ совоку́плься, греху́ же ни еди́ному прича́щься:// всего́ от истле́ния Ты свободи́л еси́ пречи́стыми Твои́ми страстьми́.
Припев:

Сла́ва, Го́споди, свято́му Воскресе́нию Твоему́.
Тропарь:

Богото́чною кро́вию истоще́нною, Влады́ко Христе́,/ от Твои́х пречи́стых ребр и животворя́щих,/ же́ртва у́бо преста́ и́дольская,// вся же земля́ Тебе́ хвале́ния же́ртву прино́сит.
Припев:

Пресвята́я Богоро́дице, спаси́ нас.

Богоро́дичен:
Не Бо́га безпло́тна, ниже́ па́ки челове́ка про́ста/ произведе́ Чи́стая Отрокови́ца, и Нескве́рная:/ но Челове́ка соверше́нна, и нело́жно соверше́нна Бо́га.// Его́же велича́ем со Отце́м же и Ду́хом.
Кано́н Крестовоскре́сный, глас 5:

Припев:

Сла́ва Го́споди, Кресту Твоему Честному и Воскресению.
Тропарь:

Тебе́ И́же на Кресте́ страсть подъе́мшаго,/ и а́дову си́лу сме́ртию сокруши́вшаго,// ве́рнии правосла́вно велича́ем.
Припев:

Сла́ва Го́споди, Кресту Твоему Честному и Воскресению.
Тропарь:

Тебе́ из гро́ба тридне́вно воскре́сша,/ и ад плени́вшаго, и мир просвети́вшаго,// ве́рнии единому́дренно велича́ем.
Кано́н Богоро́дицы, глас 5:

Припев:

Пресвята́я Богоро́дице, спаси́ нас.

Тропа́рь:

От чи́стых крове́й Твои́х/ усыри́ся плоть преесте́ственно/ всех Соде́телю, Единоро́дному Сы́ну Роди́телеву,// не от му́жа, без се́мене же у́мна и одушевле́нна, Богоро́дице Присноде́во.
Припев:

Пресвята́я Богоро́дице, спаси́ нас.

Тропа́рь:

Обходи́мое уста́вила еси́ сме́рти неудержи́мое стремле́ние,/ ро́ждши пло́тию вои́стинну па́че ума́ Жизнь ве́чную:/ Е́йже прило́жься усты́ го́рькими ад упраздни́ся,// Пресвята́я Ма́ти Де́во.
Кано́н Богоро́дицы (из Мине́и), пе́рвый, глас 8:
Припев:

Пресвята́я Богоро́дице, спаси́ нас.

Тропарь:

Се Боже́ственный одр Соломо́нов, его́же си́льнии окружа́ют шестьдеся́т, рече́ния писа́ний,/ я́коже на одре́ ца́рсте, в ковче́зе че́стне днесь по́яс полага́ет Сво́й,// на воззва́ние всем ве́рным и благочести́вым в снабде́ние.
Припев:

Пресвята́я Богоро́дице, спаси́ нас.

Тропарь:

О Гра́де Царя́ Небе́снаго, о не́мже возглаго́лашася пресла́вная!/ Положи́ Твоему́ гра́ду дар честе́н и свят, всесвяты́й Твой по́яс,/ во утвержде́ние всем ве́рным,// и́мже венцено́сцы побежда́ют супоста́ты, Правосла́вием сия́юще.
Припев:

Пресвята́я Богоро́дице, спаси́ нас.

Тропарь:

Иска́пайте го́ры, ны́не сла́дость, и хо́лми, весе́лие ве́чное,/ патриа́рх собо́ри и му́ченик ли́цы, проро́ков же сосло́вие,/ Боже́ственных апо́столов сонм честны́й, весели́теся со все́ми на́ми// в положе́нии Боже́ственнаго по́яса Богоотрокови́цы.
Припев:

Пресвята́я Богоро́дице, спаси́ нас.

Тропарь:

Освяти́ла еси́ вся Твои́м, Пресвята́я Де́во, рождество́м/ и ны́не нам подала́ еси́ премно́гое просвеще́ние - пресвяты́й по́яс Тво́й,/ его́же положе́нием вся земля́ лику́ет и почита́ет Тя,// ра́дости неизглаго́ланныя испо́лнившую челове́чество.
Кано́н Богоро́дицы (из Мине́и), второ́й, глас 4:
Припев:

Пресвята́я Богоро́дице, спаси́ нас.

Тропарь:

Черто́г пречестны́й вои́стинну, Богороди́тельнице, ра́ка Твоя́ яви́ся, святы́й Твой по́яс,/ я́ко де́вственную и неве́стническую оде́жду, досто́йне содержа́щи и соблюда́ющи,// я́ко живота́ сокро́вище.
Припев:

Пресвята́я Богоро́дице, спаси́ нас.

Тропарь:

Боже́ственною диади́мою красоты́ Це́рковь, Богоро́дице, оде́явшися,/ Боже́ственным и всесвяты́м Твои́м по́ясом// днесь ца́рски весели́тся и красу́ется сла́вою Твое́ю.


Сла́ва Отцу́ и Сы́ну и Свято́му Ду́ху. 

Тропарь:

Храм, по всему́ подо́бящийся небесе́м,/ благокра́сный днесь Де́вы,/ ве́рнии, прие́мше дарова́ний зари́,// я́коже зве́здными красота́ми осия́еми, светли́теся.


И ны́не и при́сно и во ве́ки веко́в, ами́нь.
Тропарь:

И́мать святы́й Твой по́яс, Богороди́тельнице, град Твой,/ сою́з ми́ра, и сте́ну, и догма́т Боже́ственное еди́нство,// и правосла́вных похвалу́, и во́ем одоле́тельная.
Катава́сия, глас 8:

Хор:

Та́ин еси́, Богоро́дице, рай,/ невозде́ланно возрасти́вший Христа́,/ И́мже кре́стное живоно́сное на земли́ насади́ся Дре́во./ Тем, ны́не возноси́му,// покланя́ющеся Ему́, Тя велича́ем.
Ектения́ ма́лая…
Диа́кон: 

Свят Госпо́дь Бог наш…
Ексапостила́рий воскре́сный тре́тий:


Я́ко Христо́с воскре́се, никто́же да не ве́рует:/ яви́ся бо Мари́и, пото́м же ви́ден бысть на село́ иду́щима,/ таи́нником же па́ки яви́ся возлежа́щим единона́десятим,/ и́хже креща́ти посла́в,/ на небеса́ вознесе́ся, отню́дуже и сни́де,// утвержда́я пропове́дание мно́жествы зна́мений.


Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в. Ами́нь.

Свети́лен Богоро́дицы, подо́бен: «Жены́, услы́шите…»:


По́яс честны́й Твой,/ и́мже свяще́нное Твое́ препоя́сала еси́ те́ло, Богоотрокови́це Де́во, чту́ще,/ пра́зднуем сего́ ны́не положе́ние,/ и́мже тли избавля́емся, и бед, и напа́стей,// Ма́ти Бо́га Вы́шняго.

